
Il-Kumitat iltaqa' fil-Palazz, il-Belt Valletta, fil-7:04 p.m.

MINUTI

Il-Minuti tal-Laqgħat Nri. 38, 39 u 40 li saru fl-1, fit-2 u fil-15 ta’ Novembru 2011,  ġew konfermati.  

THE CHAIRMAN (Onor. Charles Mangion):  Insellimkom u ngħaddi mill-ewwel biex nitlob lis-segretarja sabiex taqra l-korrispondenza.
KORRISPONDENZA

SKRIVANA TAL-KUMITAT:  L-ewwel ittra ġejja mingħand l-Onor. Owen Bonnici, hija datata 19 ta’ Diċembru 2011, indirizzata liċ-Chairman tal-Kumitat  tal-Kontijiet Pubbliċi u tgħid hekk:
“Qed nikteb skont il-jedd mogħti lili bħala Membru tal-Kamra tar-Rappreżentanti taħt l-Ordnijiet Permanenti tal-Kamra biex nitlob lill-kumitat tiegħek li jinkariga lill-Awditur Ġenerali u/jew l-uffiċċju tiegħu biex issir investigazzjoni fuq materja li tolqot fondi pubbliċi li jien jidhirli li timmerita investigazzjoni sabiex isir titjib fl-operat għall-ġid tal-erarju pubbliku u l-interess nazzjonali.  
Il-fatti tal-materja li jien qed nitlob tali rikjesta għall-investigazzjoni mill-Awditur Ġenerali u/jew l-uffiċċju tiegħu huma s-segwenti:

Skont risposta tal-Ministru responsabbli mill-Edukazzjoni l-Onor. Dolores Cristina għal domanda parlamentari numru 28862 li jien għamilt, irriżulta li l-blokka tal-Università ta’ Malta li jisimha Dar l-Istudent fi ħdan l-Università ta’ Malta hija proprjetà tal-Università ta’ Malta.  Din il-blokka ġiet  konċessa lill-Kunsill tal-Istudenti Universitarji b’mera tolleranza u dan sabiex “jamministraw parti mill-blokka hekk imsejħa Student’s House ... u dan sar peremzz ta’ deċiżjoni tal-Kunsill tal-Università tal-30 ta’ Marzu 1994”.
Peress li partijiet ta’ Dar l-Istudent partikolarment fil-pjan sotterran ġew mikrija jew mogħtija temporanjament mill-istess Kunsill tal-Istudenti Universitarji  lil numru ta’ entitajiet kummerċjali biex minnhom joperaw negozju u din il-kirja jew għotja saret bi ħlas ta’ konsiderazzjoni jew kirja jew xi forma oħra ta’ obbligazzjoni finanzjarja mill-entitajiet kummerċjali de quo favur l-istess Kunsill u peress li f’dawn in-negotia kollha ma ġewx segwiti regoli rigorużi stabbiliti mill-gvern fl-għoti tal-kuntratti tant li l-għażla tal-entitajiet kummerċjali de quo saret u ssir b’mod mill-iktar arbitrarju da parti tal-istess Kunsill u peress li r-regoli stabbiliti mill-gvern fl-għoti tal-kuntratti huma intiżi biex jassiguraw trasparenza u amministrazzjoni tajba tal-assi li huma pubbliċi, jiena nitlob li jiġi stabbilit:
1. Jekk il-Kunsill Studenti Universitarji huwiex obbligat li jimxi skont il-prinċipji ta’ good governance amministrattiva fil-mod ta’ kif jagħti partijiet ta’ Dar l-Istudent lill-entitajiet li jiġġestixxu negozju bi ħlas ta’ konsiderazzjoni jew kirja jew xi forma oħra ta’ obbligazzjoni finanzjarja mill-istess entitajiet kummerċjali favur il-Kunsill Studenti Universitarji?  
2. Jekk jirriżulta li l-Kunsill Studenti Universitarji għandu jkun obbligat li jimxi skont ċerti prinċipji ta’ good governance amministrattiva – kif wieħed jifhem li huma diġà riflessi f’regoli finanzjarji li jirregolaw l-għoti ta’ kuntratti fis-settur pubbliku – x’rakkomandazzjonijiet jagħmel l-Awditur Ġenerali u/jew l-uffiċċju tiegħu u/jew il-Kumitat tiegħek biex ikun assigurat titjib fl-amministrazzjoni ta’ spazji/proprjetà ta’ entitajiet governattivi fl-interess tal-erarju pubbliku u l-interess nazzjonali.

Nirringrazzjak u nselli għalik

L-Onor.  Owen Bonnici.”
It-tieni ittra ġejja mingħand l-Onor. Gino Cauchi, datata 13 ta’ Frar, indirizzata wkoll liċ-Chairman tal-Kumitat tal-Kontijiet Pubbliċi u tgħid hekk:
“Għażiż Onorevoli Mangion

Nixtieq nitlob l-intervent tiegħek bħala Chairman tal-Public Accounts Committee biex dan il-Kumitat li inti tippresjedi jsejjaħ lill-amministrazzjoni tal-Public Broadcasting Services Limited ħalli tiġi spjegata d-diskrepanza sostanzjali li teżisti fejn jidħol il-vot dedikat għal Public Service Obligation tal-2010.  
Mill-financial estimates 2011, vot tal-Ministeru tal-Edukazzjoni, Xogħol u Familja, joħroġ li l-approved estimates tal-Public Service Organisation 2010 kien ta’ €1,164,000.  
Meta fil-5 ta’ Ottubru 2011 wieġbet għal mistoqsija parlamentari tiegħi dwar dan is-suġġett (PQ: 27937) il-Ministru l-Onor. Dolores Cristina kienet indikat li n-nefqa fuq Public Service Obligation kienet telgħet għal €1,691,940.  Dakinhar spjegat id-diskrepanza bejn l-ammont approvat u dikjarat fl-audited accounts tal-PBS bħala diskrepanza bejn l-istima u dak li jiġi jiswa finalment.

Iżda mill-financial estimates 2012 għall-istess Ministeru, irriżulta li l-actual expenditure fuq Public Service Obligation lill-PBS fl-2010, la kienet dik indikata bħala approved estimates, la kienet dik li toħroġ mis-suppost audited accounts tal-PBS iżda kienet tammonta għal €2,720,999.  
Qajjimt dan il-punt waqt il-kritika tiegħi għal dan il-Ministeru f’Diċembru li għadda meta kienu qed jiġu diskussi l-voti fil-Kamra iżda bqajt mingħajr tweġiba.  
Għalhekk qed nitlob li dan il-każ issa jitla’ quddiem il-Public Accounts Committee biex bħala Membru tal-Kamra tar-Rappreżentanti nitlob li tinkiseb l-ispjegazzjoni dwar dak il-każ li jikkonċerna fondi pubbliċi.
Dejjem tiegħek

L-Onor. Gino Cauchi.”.
THE CHAIRMAN (Onor. Charles Mangion):  Dawn iż-żewġ ittri, fl-opinjoni tiegħi, jagħmlu ċerti statements li naħseb jenħtieġu li jkun hemm xi verifiki, kemm min-naħa tal-ittra li ġiet mibgħuta mill-Onor. Owen Bonnici li tirrigwardja għotja ta’ kuntratti jew kif qegħdin jaġixxu fuq proprjetà pubblika għalkemm hija ġestita mill-Università, u anke min-naħa tal-ittra mibgħuta mill-Onor. Gino Cauchi li titkellem dwar il-Public Service Obbligation tal-PBS u kif din ma tikkorrispondix ma’ xi estimi li ġew intavolati.  Hija l-konswetudni li nirriferu – normalment dejjem bi qbil unanimu f’dan il-Kumitat – ittri simili bħal dawn lill-Awditur Ġenerali li huwa iktar munit li jinvestiga milli huwa dan il-Kumitat.  Naħseb li ż-żewġ ittri jistabbilixxu parametri bl-iktar mod ċar, m’għandniex għalfejn nelaboraw, jekk ma jkunx hemm xi ħadd minn dan il-Kumitat li jixtieq iżid xi ħaġa oħra, u allura s-suġġeriment tiegħi huwa li nirriferuhom lill-Awditur Ġenerali u nitolbu li fl-iqsar żmien possibbli – u nħalli fid-diskrezzjoni tiegħu; naħseb li kulħadd hawnhekk għandu fiduċja sħiħa fl-Awditur u fl-aġir tiegħu –jagħtina r-risposta min-naħa tiegħu.  Din ċertament tkun trid l-approvazzjoni ta’ mill-inqas tliet Membri ta’ dan il-Kumitat.  Jidher li hawn qbil unanimu u għalhekk nitlob li dawn l-ittri jiġu mgħoddija lill-Awditur Ġenerali biex, kif diġà għedt, fl-iqsar żmien possibbli u raġjonevoli jagħti r-risposti idonei li għandu bżonn dan il-Kumitat abbażi tal-ittri mibgħuta lilu.  Ngħaddu issa għall-items li għandna fuq l-aġenda  llejla.
RAPPORT ANNWALI TAL-AWDITUR ĠENERALI GĦAS-SENA 2010:
MINISTRY FOR GOZO – EXPENDITURE ON SERVICES RENDERED
THE CHAIRMAN:  Se nibda bl-item li jikkonċerna lil Għawdex b’sens ta’ preġudizzju favorevoli għax dawn iridu jmorru offshore u allura huwa importanti li jilħqu t-traġitt u jaslu hemmhekk f’ħin reġjonevoli.  
Qablel xejn nitlob lill-Awditur Ġenerali u lill-assistenti tiegħu sabiex jersqu fuq il-Mejda magħna.

Is-Sur Anthony C. Mifsud, Awditur Ġenerali, is-Sinj. Tanya Mercieca, Assistent Awditur Ġenerali u s-Sinj. Sharon Borg Finn, Audit Manager (Compliance and Finance) ħadu posthom madwar il-Mejda.

THE CHAIRMAN:  Nitlob ukoll lis-Segratarju Permanenti fil-Ministeru għal Għawdex u lil min jidhirlu li għandu jkun miegħu sabiex ukoll jingħaqdu magħna fuq din il-mejda.

Is-Sur John Inguanez, Segretarju Permanenti; is-Sur Mario Calleja, Direttur Ġenerali (Operations), is-Sinj. Joyce Dimech, Director Customer Services; is-Sur Joe Portelli, Director Projects and Development; u s-Sur Tony Zammit, Director Eco-Gozo Regional Development, kollha fil-Ministeru għal Għawdex, ħadu posthom madwar il-Mejda.

THE CHAIRMAN:  Sur Inguanez, kemm ilek permanent secretary?  
IS-SUR JOHN INGUANEZ (Segretarju Permanenti fil-Ministeru għal Għawdex):  Ftit aktar minn xahar.  
THE CHAIRMAN:  Ma nafx jekk tistax tirrispondi fuq in-nuqqasijiet imsemmija fir-rapport.  Jien ma naħsibx li jagħmel sens li tiġi hawnhekk persuna li ilha biss xahar fil-kariga.  Min kien qablek?  
IS-SUR JOHN INGUANEZ:  Is-Sur Joe Scerri.  

THE CHAIRMAN:  Irriżenja?  

IS-SUR JOHN INGUANEZ:  Le, inbidel.  

THE CHAIRMAN:  La kont taf li se nitkellmu fuq l-audit report għall-2010 ma ħassejtx li għandu jiġi miegħek hawnhekk?  Sakemm mhux se tkun inti li tassumi r-responsabilità għal dak li qed iqanqal hawnhekk l-Awditur Ġenerali.  
IS-SUR JOHN INGUANEZ:  Jien ma kontx aware li jista’ jiġi msejjaħ biex jidher peress li assuma kariga oħra, però li nista’ ngħid huwa li hawn l-uffiċjali tal-Ministeru għal Għawdex li jistgħu jirrispondu għad-domandi.  
THE CHAIRMAN:  Hawn xi uffiċjal ieħor li jista’ jirrispondi għal dawk l-events, jiġifieri għall-events tas-sena 2010?  
IS-SUR JOHN INGUANEZ:  Hawnhekk preżenti hawn diversi uffiċjali.
THE CHAIRMAN:  Imma inti trid tiddeċiedi min hu l-iktar wieħed idoneu!  Forsi the most senior?  
IS-SUR JOHN INGUANEZ:  Ħdejja hawn is-Sur Mario Calleja li huwa d-Direttur Ġenerali inkarigat mill-Operations però jista’ jkun hemm uffiċjali oħra li jistgħu jirrispondu wkoll.  
THE CHAIRMAN:  Tajjeb.  Hawnhekk qed nirriferu għal paġni 192 sa 201 tar-Rapport Annwali tal-Awditur Ġenerali għall-2010. Ir-rapport nistgħu ngħidu li daħal f’kull aspett tal-ministeru u f’kull aspett tista’ tgħid li sab weaknesses – qishom structural weaknesses.  Fil-fatt sab shortcomings fil-procurement of goods and  services, lack of checking f’dawk li rriżultaw li kienu overpayments, li jkun hemm invoices li donnhom jitħallsu qabel ma jkun hemm l-ittra ta’ aċċettazzjoni, jiġifieri f’kull settur hemm ċerta weakness li ġiet sollevata mill-Awditur.  Aħna kemm-il darba sejjaħna lill-Ministeru għal Għawdex quddiem dan il-Kumitat u jiġu sollevati l-istess affarijiet.  Jidher li hemm ċertu pattern ta’ ripetizzjoni u l-mistoqsija dwar il-permanent secretary ta’ dak iż-żmien ridt nagħmilha għax xi ħadd irid ikun responsabbli u ma nippretendix li għandha tkun il-Ministru, għalkemm politikament tibqa’ responsabbli hi.  Għal sena wara l-oħra – nistgħu inħarsu lejn ir-rapport għall-2008 u l-2009 u  forsi anke jikkonfermali l-Awditur – naraw l-istess nuqqasijiet jibqgħu jirrepetu ruħhom u xi ħadd irid jassumi r-responsabilità.  Sur Inguanez, jien nixtieq li tagħtina l-ispjegazzjonijiet tiegħek għal dawn in-nuqqasijiet li ġew sollevati mill-Awditur u tgħidilna għaliex saru.  

IS-SUR JOHN INGUANEZ:  Mr Chairman, nitlob lid-Director General Operations sabiex jirrispondi.

IS-SUR MARIO CALLEJA (Director General, Operations fil-Ministeru għal Għawdex):  Ħafna mill-issues li tqajmu mill-Uffiċċju tal-Awditur fil-fatt ġew indirizzati.

THE CHAIRMAN:  Fl-2011.

IS-SUR MARIO CALLEJA:  Iva.

THE CHAIRMAN:  Imma l-mistoqsija kienet għalfejn tħallew jibqgħu jsiru għal sena wara l-oħra.  Jien naf li wara jiġu indirizzati għax anke meta għamilna seduti oħra hekk intqal, imma jekk inħarsu lejn ir-rapporti tas-snin ta’ qabel naraw l-istess affarijiet jiġu ripetuti u ngħidu li s-sena ta’ wara ġew indirizzati.  Il-Membri tal-Parlament m’għandhomx ħin x’jaħlu joqogħdu minn sena għal sena jisimgħu l-istess affarijiet; xi ħadd at the end of the day irid jassumi r-responsabilità.  

IS-SUR MARIO CALLEJA:  Jekk induru fuq fuq l-issues li ġew imqajma, pereżempju, inti semmejt ix-shortcomings fil-procurement of goods and services…

THE CHAIRMAN:  Qiegħda fir-rapport tal-Awditur mhux qiegħed ngħidha jien.  

IS-SUR MARIO CALLEJA:  Iva, imma inti rriferejt għaliha.  

THE CHAIRMAN:  Ovvjament, fost affarijiet oħra.  

IS-SUR MARIO CALLEJA:  Issa din tirrispekkja issue li semma l-Awditur fil-paġna ta’ wara rigward il-laundry services tal-isptar ta’ Għawdex fejn is-servizz ta’ KOLS ġie procured mingħajr…

THE CHAIRMAN:  Din il-Koperattiva Linen Services (KOLS) x’inhi?  

IS-SUR MARIO CALLEJA:  Din ġiet imwaqqfa apposta beix tipprovdi s-servizz tal-laundry  …

THE CHAIRMAN:  Imma hija entità tal-gvern?  Entità indipendenti?  X’inhi?  

IS-SUR MARIO CALLEJA:  Hija koperattiva.  

THE CHAIRMAN:  Kollox sew, imma l-membri tal-koperattiva min huma?  Dawn mhux xi iħirsa imma huma persuni.  Dawn huma nies li jaħdmu mal-gvern jew mal-privat?  

IS-SUR MARIO CALLEJA:  Ma nafx, irrid nistaqsi.  

THE CHAIRMAN:  Hemm xi ħadd li jaf?

IS-SINJ. JOYCE DIMECH (Director Customer Services fil-Ministeru għal Għawdex):  Il-KOLS hija koperattiva li ġiet imwaqqfa minn impjegati tal-gvern biex jipprovdu laundry services fl-isptarijiet tal-gvern kollha.  Aħna, bħala sptar, konna l-aħħar sptar li dħalna parti fis-servizz tal-KOLS.  Oriġinarjament kellna kuntratt li kien simili għal dak li kien hemm mal-Isptar St. Luke’s.  Aktar tard, fis-sena 2007 dan il-kuntratt reġa’ ġie mġedded mal-istess KOLS b’rati li kienu jirrispekkjaw is-sitwazzjoni ta’ dak iż-żmien.  Peress li l-ammonti li aħna konna qegħdin inħallsu lill-KOLS kienu dejjem qegħdin jitilgħu, ma stajniex nibqgħu mmorru għal direct order approval mid-direct orders section tal-finanzi u għalhekk morna għand il-kuntratti.  

Id-diskussjonijiet u n-negozjati fuq dan il-permess kienu ilhom għaddejjin minn qabel ma ġew l-uffiċjali tal-Awditur jinvestigaw.  Fil-fatt, peress li n-negozjati kienu ilhom għaddejjin, meta tlabna l-permess lill-General Contracts Committee, dan approva service level agreement mal-KOLS għal ħames snin u ġie sanctioned bl-extension li, skont ir-rapport tal-Awditur, kienet unauthorised.  

THE CHAIRMAN:  Din tfakkarni f’diskussjoni li konna għamilna f’dan il-Kumitat m’ilux dwar l-ikliet żejda li kienu jitħallsu mill-Istpar Ġenerali t’Għawdex fejn ħareġ li kienu qed jitħallsu tliet ikliet kuljum għal iktar milli kien hemm pazjenti għal sitt xhur sħaħ.  Suppost kellhom jittieħdu passi u jerġa’ jkollna okkażjoni oħra fejn naraw xi progress sar.  Jien staqsejt dwar l-istruttura tal-koperattiva.  Il-koperattivi huma xi ħaġa tajba, imma meta kien hemm il-koperattiva ma kontux titolbu quotations kif normalment isir jekk ma tinħariġx tender.  Kontu fil-fatt tlabtu quotations qabel ma tajtuhom is-servizz jew kontu tagħtuhom direct order mingħajr ma titolbu  għal quotations?  

IS-SINJ. JOYCE DIMECH:  Intalbu quotations.  Fil-fatt, innegozjajna prezzijiet li huma favorevoli għall-Isptar t’Għawdex għax użajna ċirkostanzi partikolari tal-isptar u r-rati li jiġi charged l-Isptar t’Għawdex huma varjazzjoni inqas ta’ dawk li jiġu charged sptarijiet oħra għax aħna nagħmlu parti mix-xogħol li tagħmel il-KOLS f’Malta bħala distribution fis-swali eċċ.  Jekk inħarsu lejn ir-rati li qed jiġi charged l-Isptar t’Għawdex naraw li huma, bejn wieħed u ieħor, 5% u anke 10% inqas minn dawk li jiġu charged Malta.  Ħistorikament – ma kontx hemmhekk jiena però l-files qegħdin hemm u nista’ nirrispondi – kien inħareġ tender fuq parir tal-managment tal-Ministeru dak iż-żmien li l-uniku tenderer għalih kienu l-KOLS – dan imsemmi wkoll fir-rapport – li taw rati għoljin iktar mill-quotation li kien ta lill-Ministeru u għalhekk f’dak il-punt, il-management ta’ dak iż-żmien ħa d-deċiżjoni li jmur għar-rati l-baxxi.  

THE CHAIRMAN:  Hawnhekk qed titkellem fuq Jannar 2001.  It-tender ħarġet darba fis-sena 2001 imbagħad wara kienet qed tiġi mġedda kull darba.  Fil-fatt, fl-istess rapport tal-Awditur f’paġna 193 jgħid li:

“No call for tenders was made in the Government Gazette prior to the signing of the agreement between KOLS and GGH, entered into on 4 May 2007.  Furthermore, no formal approval was obtained from MFEI authorising the direct order.”.
Jiġifieri ħarġet tender darba fl-2001 u sussegwentement is-servizz kien qed jiġi estiż.  Meta kien qed jiġi estiż, kienu qed jiġu rinegozjati jew sempliċement ikun hemm talba for services mingħajr ma wieħed jipparaguna jew għallinqas jieħu quotations minn entitajiet oħrajn?  Xi proċedura ġiet esegwita?  

IS-SINJ. JOYCE DIMECH:  Intalbet il-quotation u l-prezzijiet kienu negozjati bħalma spjegajt qabel.  Kien hemm il-punt li l-KOLS were asserting li huma l-uniċi suppliers skont ir-regolamenti u d-direttivi tal-Unjoni Ewropea li tista’ tipprovdi ħasil ta’ laundry għall-isptarijiet, però d-dokumenti li tawna u li aħna għaddejna lill-NAO ma kenux aċċettati min-naħa tagħhom għax forsi ma kellhomx biżżejjed oġġettività imma aħna ppreżentajna dak li tawna and we did negotiate downwards.  

THE CHAIRMAN:  Hawn iktar mistoqsijiet?  Xtaqt issa ngħaddi għall-electrical and mechanical engineering services li hemm f’paġna 195.  Fost l-affarijiet interessanti li għandna fuq il-proċess ta’ tendering hemm li kien hemm “Unclear Interpretation of Contract Terms.” Qed jintqal li għalkemm kien hemm procurement for electrical and mechanical services flimkien  u ntagħżlet l-irħas offerta, irriżulta li tħallsu madwar €37,000 iktar.  Jien nieħu gost jekk ikun hawn min jispjegali kif jista’ jkun li tintagħżel l-irħas offerta u tispiċċa xorta tħallas €37,000 iktar.  

IS-SUR JOHN INGUANEZ:  Nitlob lis-Sur Joe Portelli li huwa d-direttur konċernat sabiex iwieġeb.

IS-SUR JOE PORTELLI (Director Projects and Development):  Dan il-każ kien jikkonċerna ż-żmien meta aħna ma kellniex electrical u mechanical engineers mad-dipartiment u kien ikollna bżonn dawn is-servizzi u allura ħriġna generic tender  biex inkunu nistgħu nassenjaw xogħlijiet li jistgħu jinqalgħu.  It-tender kienet tikkomprendi tliet tipi ta’ servizzi; xogħlijiet ta’ electrical engineering, xogħlijiet ta’ mechanical engineering u xogħlijiet ta’ joint service fejn wieħed ma jistax jiddistingwi bejn what is mechanical and what is electrical.  Ħalli nispjega b’eżempju ħalli wieħed ikun jista’ jifhem aħjar.  Pereżempju, ejjew ngħidu d-dipartiment ried joħroġ tender għal lift u joħroġ it-tender bħala a lump sum contract allura hemmhekk m’għandekx distinzjoni bejn l-element electrical u l-element mechanical.  Għalhekk kien hemm dawn it-tliet kategoriji.  L-intenzjoni oriġinali kienet li nkunu nistgħu nkopru dak li huwa identifikabbli u dawk li huma każijiet fejn għandek a joint project fejn ma tistax tiddistingwi.  L-ewwel nett, it-tender li ntgħażlet kienet dik li kienet l-orħos, anzi kienet l-unika waħda eliġibbli mit-tnejn li ntefgħu u kienet l-orħos ukoll meta tqis ir-rati bejn din li ntgħażlet u oħra.  Aħna applikajna dak il-prinċipju li konna tlaqna minnu qabel ma ħriġna t-tender, jiġifieri li fejn huwa identifikabbli – electrical għalih u mechanical għalih – jintużaw ir-rati electrical separatament u mechanical separatament, filwaqt li meta huwa kuntratt ta’ xogħol li ma tistax tiddistingwi bħalma semmejt l-eżempju ta’ lift, allura napplikaw dik ir-rata li hija joint.  Fil-każ tagħna setgħu jiġu distinguished at all times fil-każ fejn applikajna għalih.  

ONOR. HELENA DALLI:  What about fil-każijiet fejn ma nħarġitx tender u s-somma kienet teċċedi s-€6,000 fejn  suppost once li teċċedi dik is-somma trid toħroġ tender?  Hawnhekk l-Awditur qed jagħmel riferenza għal każijiet fejn saru direct orders u l-ammont kien jeċċedi dak stipulat bil-liġi.  

IS-SUR JOE PORTELLI:  Imma hemmhekk mhuwiex qed jirriferi għal dan il-każ.  Il-każ li qed insemmu tal-engineering services …

ONOR. HELENA DALLI:  Jien qed nitkellem in ġenerali u nixtieq inkun naf x’qegħdin tagħmlu biex ma jibqax isir hekk.  

IS-SUR JOE PORTELLI:  Fil-każ tad-dipartiment tiegħi ma kellniex dawn it-tip ta’ każijiet.  

THE CHAIRMAN:  Jiġifieri f’din it-tender – u kkumpatini għax ma  nifhem xejn f’dawn l-affarijiet, fl-electrical kemm nixgħel is-switch biss naf u mechanical kemm indawwar iċ-ċavetta  tal-karozza, xejn iktar – kienet tistipula mechanical work għalih u electrical work għalih.  Mela, kellek quotations għal mechanical u għal electrical work.  

IS-SUR JOE PORTELLI:  Bi tliet rati differenti.  

THE CHAIRMAN:  Kollox sew imma kienu separati.  

IS-SUR JOE PORTELLI:  Iva.  

THE CHAIRMAN:  Imbagħad kien hemm xi items – inti semmejt l-eżempju ta’ lift u  nifhem li lift huwa bażikament mechanical imma jekk l-Enemalta ma tagħtihx id-dawl xorta ma jaħdimx – li setgħu ġew ikkunsidrati bħala joint.  Imma l-query tal-Awditur – u hawnhekk forsi l-Awditur jista’ jispjegalna x’ried jgħid fuq dan il-punt –  kienet li qed jgħid:
“However, the disparity for the joint rate quoted ranged from 33% (on services mainly provided) to 250% when compared to the separate rates given in the tender offer.”.
Forsi l-Awditur jista’ jqanqal il-punt tal-proċess li donnu ma ġiex esegwit u jkollna risposta mingħand l-uffiċjal.  

IS-SUR ANTHONY C. MIFSUD (Awditur Ġenerali):  Qabel xejn nixtieq nagħmel aċċenn għall-fatt li dan ir-rapport ta’ iktar minn 300 paġna u li jkopri l-ministeri u d-dipartimenti kollha jitkellem dwar il-findings li sabu n-nies tagħna; aħna m’aħniex kreattivi u noqogħdu nivvintaw imma nirrappurtaw fuq dak li nsibu.  Issa, biex tidħol f’iktar dettall fuq dan il-punt partikolari li qajjimt inti, Mr Chairman, se nsejjaħ lill-Assistant Auditor General Tanya Mercieca.  

IS-SINJ. TANYA MERCIECA (Assistent Awditur Ġenerali):  L-ewwel ma nnotajna kienet l-anomalija fil-prezzijiet ikkwotati.  Interessanti li wieħed jispjega minn fejn tlaqna.  Pereżempju, sibna li servizz partikolari ta’ electrical engineering kien ikkwotat bil-1.5% – dawn jieħdu commission on cost – u servizz ieħor din id-darba ta’ mechanical engineering services kien ukoll ikkwotat 1.5%, filwaqt li l-joint rate kienet ikkwotata bil-0.5% on cost.  X’raġuni jistgħu jiġġustifikaw din id-differenza?  Wieħed jippretendi li tkun an average jew somewhere in between.  Forsi xi ħadd jista’ jispjegaha.  

THE CHAIRMAN:  Jekk fhimt sew, fit-tender kien hemm ikkwotat prezz għal dak li huwa pure and simple mechanical, prezz għal dak li huwa purely electrical, u prezz ieħor għall-joint.  Nassumi li dan huwa l-arranġament li għamel il-bidder mal-inġinier.  Hawnhekk intom issolevajtu li tħallsu higher costs amounting to €37,619. Għaliex irriżulta dan il-higher cost?  

IS-SINJ. TANYA MERCIECA:  Fl-opinjoni tagħna, peress li l-bidder ħa kemm l-electrical u kemm il-mechanical services dehrilna li kellu japplika l-joint rate.  

THE CHAIRMAN:  Għal kollox?  

IS-SINJ. TANYA MERCIECA:  Iva, għal kollox għax la kien qed jibbiddja għalihom separatament u ħa ż-żewġ servizzi dehrilna li kellu juża l-joint rate.  

THE CHAIRMAN:  Mela l-punt li qed tagħmlu huwa li la huwa kkwota rata għall-mechanical u oħra għall-electrical separatament – ħalli jekk jieħu l-mechanical biss ikollu bil-1.5% u jekk jieħu l-electrical biss jieħu bil-1.5% – u mbagħad ħadhom it-tnejn, allura r-rata applikabbli hija 0.5%.  Jistgħu l-uffiċjali tad-dipartiment jispjegawlna dan?
IS-SUR JOE PORTELLI:  Din it-tender kellha tliet servizzi, jiġifieri ma kienx hemm il-possibilità li wieħed jgħid li jekk it-tender hija  għall-electrical u għall-mechanical allura konna naqtgħulu barra dak tal-mechanical u jieħu l-joint.  It-tender ħarġet bi tliet kategoriji u allura wara, aħna ma stajniex ngħidu liċ-cheapest bidder li għall-electrical u għall-mechanical jinsihom u se jiġi awarded dik biss u daqshekk.  

THE CHAIRMAN:  Jiġifieri l-kunċett tal-economies of scale ma jaħdimx?

IS-SUR JOE PORTELLI:  Mr Chairman, nixtieq niċċara xi ħaġa.  

ONOR. TONIO FENECH (Ministru tal-Finanzi, l-Ekonomija u Investiment):  Mr Chairman, xtaqt nistaqsi xi ħaġa biex forsi niċċaraw l-affarijiet.  Qed nifhmu sew li din kienet tender?  

IS-SUR JOE PORTELLI:  Iva.  

ONOR. TONIO FENECH: It-tender kienet tgħid li tista’ tallokaha lil suppliers differenti, jew min kien se jirbaħ kien se jirbaħ wieħed?  Jiġifieri teknikament stajt tagħżel wieħed għall-electrical biss u wieħed għall-mechanical biss jew kienet bid waħda?  

IS-SUR JOE PORTELLI:  Kienet bid waħda.  

ONOR. TONIO FENECH:  Jiġifieri intom kontu qed tfittxu persuna waħda.

IS-SUR JOE PORTELLI:  Konna qegħdin infittxu persuna jew ditta waħda.  

ONOR. TONIO FENECH:  Jiena, għaliex f’waħda tefa’ 1%, fl-oħra 1.5% u fl-oħra 0.5%, inkun onest ngħid li mhuwiex affarija; hu tefagħha u jekk tefagħha too cheaply ir-responsabilità hija tiegħu.  Naħseb dak li l-Awditur ġustifikament qed jistaqsi huwa għalfejn meta x-xogħol li tqabbad jagħmel kien ta’ electrical u mechanical intom xorta ħallejtuh jiċċarġjakom 1.5% tal-electrical u 1.5% tal-mechanical.  L-Awditur qed jgħid li dik il-biċċa xogħol kienet waħda u allura suppost li ċċarġjakom bil-0.5%.  Qed nifhem tajjeb jien?  

IS-SINJ. TANYA MERCIECA:  Eżattament.  

ONOR. TONIO FENECH:  Għaliex aċċettajtu li jiċċarġjakom bl-ogħla rati meta x-xogħol li għamel kien joint?  

IS-SUR JOE PORTELLI:  Għax fil-każ fejn applikajna din it-tender, ix-xogħol kien identifikabbli; electrial għalih u mechanical għalih.  

ONOR. TONIO FENECH:  Imma t-tender tgħid jekk huwiex identifikabbli? Jien fhimt li hu tefa’ rata irħas għall-joint għax irraġuna li jekk jagħmel iż-żewġ xogħlijiet, il-value of works tiegħu jkun akbar.  U allura nifhem li ta rata inqas għax jekk il-value of works kieku għamel electrical biss kien se jkun €25,000 imma jekk jagħmel l-electrical u l-mechanical kien ta’ €50,000 u allura se jieħu 0.5% minflok  1.5% fuq €25,000, hu kkalkula li forsi xorta erbat ijiem xogħol għandu bżonn u ta dik ir-rata minħabba l-economies of scale.  Issa inti qed tgħidilna li xorta tajtu bit-3%?  

IS-SUR JOE PORTELLI:  Imma mhux fuq l-istess.  

ONOR. TONIO FENECH:  Imma t-tender kienet titkellem dwar li l-biċċa xogħol hija identifikabbli jew jekk il-biċċa xogħol li qabbadtu tinkorporax it-tnejn?  Inti għandek kopja tat-tender hawnhekk?  
IS-SUR JOE PORTELLI:  Iva.

ONOR. TONIO FENECH:  Tista’ tikkwotalna ftit il-klawsola?  

IS-SUR JOE PORTELLI:  Fit-tender, kif semma l-Awditur, dan il-punt ma kienx ċar biżżejjed jiġifieri n-nota li għamel l-Awditur …

THE CHAIRMAN:  Inti kont fl-adjudication board?  

IS-SUR JOE PORTELLI:  Le, imma rrid ngħid li wara din it-tender ma kellniex oħrajn u lanqas kellna bżonn għax kellna s-servizzi tal-inġiniera tagħna u barra minn hekk with hindsight fuq dan tgħallimna illi kieku kellna bżonn nerġgħu noħorġu tender għal dan is-servizz, ma noħorġuhiex b’mod generic biex ma jkunx hemm diffikultajiet imma joħroġ project specific. Jiġifieri jekk irridu, pereżempju nagħmlu refurbishment tas-sistema ta’ kamra, noħorġu tender speċifika biex nevitaw li jerġa’ jiġri dan.  Li rrid ngħid ukoll huwa li għalkemm kien hemm differenza bejn 1.5% għal 0.5%, meta tgħodd ir-rati kollha ssib li filwaqt li r-rata għall-electrical u għall-mechanical kienet ta’ 3.9%, tal-joint kienet 2.74% għax kien hemm tasks differenti.  

THE CHAIRMAN:  Jiġifieri r-rati huma aktar għoljin.

IS-SUR JOE PORTELLI:  Le.  

THE CHAIRMAN:  3.9% mhux iktar minn 1.5%? Inti għedtilna li r-rata fuq il-mechanical kienet 1.5%, fuq l-electrical kienet 1.5% u 0.5% għal dawk li huma joint services.  L-issue mhijiex għax ix-xogħol ittieħed minn persuna waħda imma hija, kif qal tajjeb il-Ministru, li la ħadet ix-xogħol kollu persuna waħda allura l-commission tinħadem fuq 0.5% għax jekk l-inġinier qed jara kif se jitwaħħal switch, se jara wkoll kif titwaħħal biċċa ħadida fl-istess ħin, jiġifieri l-economies of scale jaħdmu, anzi jagħmlu sens.  L-ispjegazzjoni li qed tintalab hija kif, at the end of the day, il-fee jew charge, sejħilha li trid, la ħa kollox ma ġietx applikata fuq il-joint services kif tgħid it-tender.  Naħseb li t-tender saret hekk apposta.  

IS-SUR JOE PORTELLI:  Meta saret it-tender saret bl-iskop għal dak li huwa identifikabbli u dak li mhux.  

THE CHAIRMAN:  X’jiġifieri identifikabbli u mhux identifikabbli?  Mhux kollox huwa identifikabbli?  (Interruzzjonijiet)  Ħu paċenzja, ħalli l-ewwel isiru d-domandi mill-Membri tal-Kumitat. 
L-Onor. Dalli.  

ONOR. HELENA DALLI:  Jien qed nistenna tweġiba għall-mistoqsija li għamilt aktar kmieni rigward it-tenders in ġenerali.  

THE CHAIRMAN:  Ħalli neżawrixxu din il-kwestjoni imbagħad inkomplu fuqha.  
L-Onor. Mifsud.
ONOR. PHILIP MIFSUD:  Nenfasizza dak li kien qed jgħid il-Ministru u inti, Mr Chairman.  Forsi nikkjarifikah ftit iktar anke fid-dawl ta’ dak li qal l-Awditur għax milli fhimt, din it-tender ma kenitx job specific u allura wieħed seta’ jagħti tipi ta’ servizzi differenti u jekk jagħmel biċċa xogħol li tinkludi electrical engineering tapplika r-rata tal-electrical engineering biss, jekk jagħmel biċċa xogħol li tinkludi mechanical engineering tapplika r-rata tal-mechanical engineering biss, imma jekk imbagħad jagħmel biċċa xogħol li tinkludi kemm electrical u anke mechanical allura hemmhekk tiġi applikata r-rata konġunta.  Jekk sar hekk, naħseb li kollox kien qed isir skont kif qed nifhmu hawnhekk, imma jekk kien hemm biċċa xogħol li kienet tinvolvi ż-żewġ servizzi u jitħallas ir-rati individwali għall-electrical u għall-mechanical ...  Il-mistoqsija tiegħi hija jekk kienx hemm instances partikolari fejn ingħatat biċċa xogħol li kienet tinvolvi ż-żewġ tipi ta’ servizzi u ġew applikati r-rati separati.  

IS-SUR JOE PORTELLI:  Ix-xogħol li ngħata kien jinvolvi ż-żewġ tipi ta’ servizzi imma kienu separately identifiable.  Jekk inħarsu lejn il-bill of quantities naraw li kien hemm iż-żewġ elementi.  It-tender kienet tikkomprendi t-tliet…

ONOR. TONIO FENECH:  Mhijiex kwestjoni li huma separately identifiable.  Jekk jiena għedtlek li se nagħtik ix-xogħol electrical u mechanical ta’ biċċa xogħol li tqabbadni nagħmel, għax huma separately identifiable ma nistax niċċarġjak id-doppju għax ir-rata li tajtek kienet ta’ 0.5%.  Bir-rispett kollu, ma tistgħux tbiddlu l-interpretazzjoni ta’ kuntratt.  

THE CHAIRMAN:  Fil-fatt, il-heading li hemm fir-rapport tal-Awditur jgħid “Unclear Interpretation of Contract Terms”.  

ONOR. TONIO FENECH:  Allura fil-każ staqsu avukat biex jinterpeta l-kuntratt.  

THE CHAIRMAN:  Il-Kumitat qed jaqbel li hekk għandu jiġi interpretat.  Hawn iktar mistoqsijiet fuq dan l-item?
ONOR. TONIO FENECH:  Mr Chairman, imma rrid nieħu ftit pożizzjoni.  Jekk saret overcharge, trid tiġi reclaimed.  Għandha tintalab l-interpretazzjoni legali ta’ dak il-kuntratt u jekk jirriżulta li ġie interpretat ħażin għandu jintalab il-ħlas lura.  Ma jistax ikun li l-kuntrattur ngħidulu “telgħet PAC, għaddiet u ma ġara xejn”.  He overcharged us, l-Awditur issollevaha, jidher li qed naqblu li l-interpretazzjoni li ta l-Awditur Ġenerali  hija tajba u allura l-ħlasijiet żejda jridu jiġu reclaimed.  

THE CHAIRMAN:  Ħu paċenzja, Ministru, ħalli nifformalizzaha għax dan il-Kumitat jista’ jissolleva dak li jkun sar imma m’għandu ebda awtorità oħra.  Il-Ministru responsabbli mill-finanzi qed jitlob li jiġi interpretat dan il-kuntratt – u se tiġi minuted apposta – biex jekk sar overpayment dan jiġi reclaimed mill-persuna konċernata.  Iktar minn hekk, nistennew li risposta tintbagħat lill-Ministeru tal-Finanzi within the next ten days u jekk ma joġġezzjonax il-Ministru tal-Finanzi, inkunu nixtiequ li bħala Kumitat inkunu copied bir-risposta.  
L-Onor. Dalli.  

ONOR. HELENA DALLI:  Mr Chairman, paġna 194 taħt it-titlu “Procurement Regulation not followed for Eco-Gozo” titkellem dwar konsulent li tħallas €21,830 mingħajr ma saret public call għas-servizz li kien qed jagħti.  Jista’ xi ħadd jispjega dan?  

IS-SUR JOHN INGUANEZ:  Mr Chairman, nitlob lid-Direttur Tony Zammit sabiex jirrispondi.  

IS-SUR TONY ZAMMIT (Direttur, Eco-Gozo Regional Development):  Fil-fatt dan kien kuntratt li kien sar b’sistema ta’ contract for service li dak iż-żmien kienet proċedura aċċettabbli għall-public procurements regulations.  

ONOR. HELENA DALLI:  Għaliex kienet aċċettabbli?  

IS-SUR TONY ZAMMIT:  Il-kuntratt ingħata abbażi tal-public procurement regulations part 2 paragraph 21(b) u 21(c)  li jagħtu limitu għal direct orders li jistgħu jingħataw mill-permanent secretary u dawk id-direct orders kienu jistgħu jiġu ripetuti.  Waqt il-proċess tal-audit ta’ dan ir-rapport, il-Ministeru għal Għawdex u l-Uffiċċju tal-Awditur Ġenerali ma qablux fuq l-interpretazzjoni tal-kelma “material” li hemm f’paragrafu 21(c) tal-public procuement regulations.  Aħna nterpretajniha li kienet tfisser dawk l-erba’ affarijiet li jissemmew fil-paragrafi ta’ qabel li huma equipment, stores, works and services.  Fil-verità, l-Uffiċċju tal-Awditur, il-kelma “material” interpretaha li tfisser biss materjal.  

ONOR. HELENA DALLI:  Imma hawnhekk qegħdin nitkellmu fuq konsulent.

IS-SUR TONY ZAMMIT:  Iva, kien ingaġġat b’contract for service u l-pagament kien jaqa’ fil-limitu ta’ direct order li jista’ japprova l-permanent secretary u ma kienx jeċċedi l-ammont globali kif mogħti f’paragrafu (c).  Dan kien servizz.  

THE CHAIRMAN:  Jiġifieri ma tħallsux il-€21,000?  

IS-SUR TONY ZAMMIT:  Tħallsu imma kienet interpretata li  kienet skont il-public procurement regulations.  

ONOR. HELENA DALLI:  Min interpretaha hekk?  

IS-SUR TONY ZAMMIT:  Il-Ministeru għal Għawdex.  

ONOR. HELENA DALLI:  Imma l-Awditur mhux hekk qed jinterpretaha.  

S-SUR MARIO CALLEJA:  Ħalli nippreċiża ftit.  Kull contract for service ma kienx jeċċedi s-€6,000 jiġifieri kien taħt is-ceiling li kellu dritt jiffirma għalih il-permanent secretary u fuq perjodu ta’ 14-il xahar it was still within the financial regulations.  

ONRO. HELENA DALLI:  Trid tkun veru Għawdxi biex toħroġ b’din!  

THE CHAIRMAN:  Jekk tagħmel kuntratt ta’ €25,000 u taqsmu fuq ħames xhur, tgħidli li dak huwa kuntratt ta’ €5,000 kull xahar.  Irrispettaw lill-Membri ta’ dan il-Kumitat għax aħna m’aħniex ebete, qegħdin nifhmuha.  Il-mistoqsija hija  għaliex ma ġibtux l-approval mingħand il-Ministeru tal-Finanzi u lanqas kien hemm public call fuq kuntratt ta’ €21,000.  U mhux toqogħdu tgħiduli għax qsamtuha f’erba’ biċċiet!   Aħna nafu nagħmlu division by 4; jekk m’aħniex ġenji almenu s’hawnhekk nifhmu u titrattawx lil dan il-Kumitat b’dan il-mod.  Hawnhekk qed nitkellmu fuq flus pubbliċi.

ONOR. HELENA DALLI:  Jien ma nafx kif taħsbu li din l-iskuża hija aċċettabbli!  Lanqas għandha tgħaddilkom minn moħħkom li tkellmuna b’dan il-mod, qisna qabda ġdur hawnhekk! 

THE CHAIRMAN:  Din mhijiex ġustifikazzjoni.  Imisskom tistħu bħala public officers – u din irridha vverbalizzata – li tiġu  hawnhekk u titkellmu b’dan il-mod quddiem dan il-Kumitat filwaqt li aħna qed nitolbu għal spjegazzjoni.  Hawnhekk hawn irregolaritajiet waħda wara l-oħra u nistgħu nagħmlu mistoqsijiet fuqhom kollha għax jiddispjaċini ngħid li m’hemmx settur wieħed taħt il-Ministeru għal Għawdex li dwaru ma jagħmilx xi kumment l-Awditur Ġenerali.  Issa meta jkollna tas-sena 2011 nerġgħu wisq probabbli niġu bl-istess kummenti!  Għidulna x’passi ttieħdu biex l-ebda wieħed minn dawn in-nuqqasijiet ma jirrepetux ruħhom fil-kummenti li se jkun hemm għall-2011 ħalli jkunu minuted il-passi li ttieħdu u l-Awditur jara jekk dak li suppost qed isir intomx qegħdin tagħmluh.

IS-SUR TONY ZAMMIT:  Malli qamet l-issue  ittieħdet deċiżjoni li l-kuntratt ma jiġix renewed.

ONOR. HELENA DALLI:  Imma għal każijiet oħrajn kif se tibdew timxu?  

IS-SUR TONY ZAMMIT: Prattikament il-kuntratt kien qed jiġi mġedded kull tliet xhur u malli qamet l-issue mal-Uffiċċju tal-Awditur Ġenerali u ppreżentawlna din l-interpretazzjoni tagħhom, il-kuntratt ma reġax ġie renewed.
ONOR. HELENA DALLI:  Imma x’tip ta’ azzjoni qed tittieħed biex din il-kwestjoni tas-€6,000 tiġi osservata kullimkien?

IS-SUR MARIO CALLEJA:  Tajjeb jingħad ukoll li meta sar dan il-contract for service kien hemm ċertu element ta’ urġenza.  Dan il-konsulent ried jipprovdi communications plan għal Eco-Gozo u kien urġenti ħafna li din il-communications plan tiġi pprovduta, jiġifieri kien hemm element ta’ urġenza fl-engagement ta’ dan il-konsulent.  Issa ħadna on board ir-rakkmandazzjoni tal-Awditur Ġenerali u biex nirrikorru għal din il-klawsola jrid ikun hemm urġenza kbira, mill-bqija by all means noħorġu call for tender għas-servizzi.

ONOR. HELENA DALLI:  L-ewwel għedtilna li qsamtuha biċċiet biċċiet biex tiġi taħt is-€6,000 u issa qed tgħidilna li kienet urġenti.  Iddeċiedi liema waħda!  

THE CHAIRMAN:  Management by crisis tfisser lack of planning  u inkompetenza, jiġifieri m’intix se timpressjonana b’din l-iskuża.  Jekk inti ġejt fi kriżi fuq il-pjan ta’ Eco-Gozo, liema pjan ilu jissemma ħafna u kien anke intavolat fil-Parlament, u tiġi tgħidli li meta ġejt biex tagħmel communications plan kellek urġenza bil-ħin, jiddispjaċini ngħidlek li allura ma kienx hemm ippjanar.  U l-Ministeru tal-Finanzi – jikkoreġini l-Ministru jekk jien żbaljat – qiegħed hemmhekk biex meta jkollok bżonn li tagħmel infringement jew inkella you go beyond the established regulations, iġġib clearance mingħandu u naħseb li jekk ikun hemm urġenza jagħtik il-clearance, imma għallinqas ikun hemm double checking.  Jista’ l-Ministru jikkonferma jew le jekk din hijiex il-proċedura li trid tiġi followed?
ONOR. TONIO FENECH:  Il-proċedura hija li meta inti tmur taħt it-threshold tmur darba u ma tistax terġa’ tqabdu taħt it-threshold qabel jgħaddi perjodu ta’ sitt xhur, jiġifieri jekk kien qed isir kull tliet xhur diġà fiha nnifisha hija infringement of the regulations.  Jekk se ssir ripetitiva hija l-loġika li titolbok li trid bilfors tmur għal tender jew proċess ta’ quotation, m’għandekx bżonn ir-regolamenti għax aħna suppost bħala etika rridu mmorru għal kemm jista’ ikun trasparenza.  Jiġifieri wieħed dejjem kellu l-ewwel nett imur il-Finanzi u ssir il-ġustifikazzjoni; ma jistax wieħed jibqa’ jassumi li għax taħt is-€6,000 allura jista’ jibqa’ sejjer biha.  Ir-regolamenti huma ċari, ma tistax tagħmilhom ripetittivi.   

IS-SUR TONY ZAMMIT:  Mr Chairman, xtaqt nippreċiża li l-ammont ta’ €21,000 kien għal 14-il xahar u xorta ma nqabiżx dak l-ammont li ma tistax teċċedi f’sitt xhur.

ONOR. TONIO FENECH:  Il-perjodi huma ta’ sitt xhur, jiġifieri six, 12, 18 months, mhux 14 months.  Tiddefendix l-indifensibbli.  

THE CHAIRMAN:  L-Onor. Dalli.

ONOR. HELENA DALLI:  Mr Chairman, jien nixtieq li jagħtuni tweġiba dwar x’azzjoni qed jieħu l-Ministeru biex dawn l-affarijiet ma jerġgħux jirrepetu ruħhom.

IS-SUR MARIO CALLEJA:  Nista’ ngħid li ħadna on board ir-recommendations tal-NAO u kemm jista’ ikun nibdew noħorġu tenders.
ONOR. HELENA DALLI:  Imma għaliex qed tgħid “kemm jista’ ikun”?  Dejjem għandha toħroġ tender meta jkun il-każ ta’ over €6,000.  

IS-SUR MARIO CALLEJA:  Kollox sew.  Over €6,000 noħorġu tender by all means.  Ħadna r-recommendations tal-NAO on board biex affarijiet bħal dawn ma jiġux ripetuti.

THE CHAIRMAN:  Aħna nisperaw li ma niġux biex niddiskutu r-Rapport tal-Awditur għas-sena 2011 u nerġgħu naraw l-istess nuqqasijiet.  Nispera wkoll li ma jerġax jiġri li jiġi permanent secretary quddiem il-Kumitat li jkun ilu xahar fil-kariga. Irrid nagħmilha ċara li jekk ikun il-każ, il-persuna li kienet responsabbli għal dak il-perjodu li nkunu qed nitkellmu dwaru – u nixtieq li din bħala kriterju tkun tapplika għal kulħadd  – għandha tidher hi biex twieġeb għal dak li jiġi sollevat fir-rapport.  Wara kollox huwa inġust għal min ikun ġdid, u min ikun hemm qabel ma jistax jaħrab mir-responsabilità b’dan il-mod li sempliċement jgħid li issa mar x’imkien ieħor.  

ONOR. HELENA DALLI:  Mr Chairman, xtaqt nistaqsi dwar dak li hemm f’paġna 193 “Invoices lacking basis on which these were certified and paid”.  Kif kienu qed jiġu awtorizzati dawn il-pagamenti la ma kienx hemm ma’ xiex wieħed iqabbilhom?  Kif nafu jekk l-ammonti li tħallsu humiex tajbin jew ivvintati?

THE CHAIRMAN:  Intom kontu qed tħallsu €4,348 per month for the maintenance of four roundabouts. Jiġifieri hawnhekk qegħdin ngħidu li kull roundabout kienet qed tiġi tiswa over €1,000 per month.  Fil-każ niġi jien nagħmilhielkom b’irħas!  

ONOR. HELENA DALLI:  Skont l-Awditur m’hemm l-ebda dokumentazzjoni.

IS-SUR JOE PORTELLI:  Dan il-ftehim kien sar mis-segretarju parmanenti ta’ dak iż-żmien u kien qed jikkaverja dawn l-erba’ sites fejn ġiet ikkummissjonata l-ELC biex tagħmel dan ix-xogħol.  Dwar ċertifikazzjoni tax-xogħlijiet is-segretarju permanenti kien jiċċertifika u japprova l-invoices wara li kien hemm perit tad-dipartiment li kienet qiegħda tiffolowja x-xogħlijiet u tara li dawk ix-xogħlijiet ikunu saru għas-sodisfazzjon tal-ministeru.  

ONOR. HELENA DALLI:  Imma l-ammonti kienet tgħidhomlu?  Għax ma kienx hemm ma’ xiex jivverifikaw.
IS-SUR JOE PORTELLI:  L-ammont kien lump sum għal dawn l-erba’ sites.

ONOR. HELENA DALLI:  Kollox sew, imma x-xogħol li kien qed isir ....  

THE CHAIRMAN:  Naħseb li dan kien tender for a lump sum of €4,248 per month u l-perit kienet tistabbilixxi biss li x-xogħol sar, mhux tidħol tagħti value judgement jekk jiswiex daqstant fix-xahar.

ONOR. HELENA DALLI:  U breakdown tax-xogħol li kien qed isir ma kienx hemm?

IS-SUR JOE PORTELLI:  Il-perit kienet tara li x-xogħol isir u  kien qed jinżamm ....

ONOR. HELENA DALLI:  Qed nifhem sew li din qisha kellha carte blanche?  Jekk ma kienx hemm breakdown ta’ kif qed jintnefqu l-flus ... 

THE CHAIRMAN:  Il-perit ma kenitx obbligata tagħmel dan.

ONOR. HELENA DALLI:  Jiġifieri inti qed tgħid li l-segretarju permanenti qabbad lill-perit biex tikkonfermalu li x-xogħol sar?
IS-SUR JOE PORTELLI:  Il-perit kienet tikkonferma li x-xogħol ikun sar.

ONOR. HELENA DALLI:  L-Awditur huwa kuntent b’din l-ispjegazzjoni?  Din l-ispjegazzjoni hija suffiċjenti għalih għax għalija mhijiex.  

IS-SINJ. TANYA MERCIECA:  L-agreement li sibna fejn kien hemm clarification fuq  il-biċċa tax-xogħol kien riċenti ħafna, jekk m’iniex sejra żball kien ta’ Lulju, 2010.  Ta’ qabel ma nafux fuq xiex kienu qed jibbażaw.

ONOR. HELENA DALLI:  Jiġifieri ma kienx hemm l-approval ta’ din il-perit f’ta’ qabel li x-xogħol sar.

IS-SINJ. TANYA MERCIECA:  Le, u lanqas certification tagħha ma sibna.

ONOR.  HELENA DALLI:  Jiġifieri s-Sur Portelli mhux fuq kollox weġibni.  Fuq ta’ qabel x’ġara?
THE CHAIRMAN:  Jiġifieri għall-perjodu qabel Lulju 2010 ma sibtux kuntratt?

IS-SINJ. TANYA MERCIECA:  Le, kuntratt specifically għal Għawdex ma sibniex.

THE CHAIRMAN:  Jiġifieri kienu qegħdin jitħallsu dawk l-ammonti mingħajr ma kien sar kuntratt.

IS-SINJ. TANYA MERCIECA:  Ma rajnih imkien fuq l-ebda kuntratt dak l-ammont li kienu qed jikkwotaw fuq l-invoices.
IS-SUR JOE PORTELLI:  L-ammont li kien ikkwotat hemmhekk u tħallas kien invoiced, imma kien hemm ftehim bejn is-segretarju permanenti ta’ dak iż-żmien u l-ELC.

THE CHAIRMAN:  Imma l-ftehim ma sabux l-Awditur.  Qed tgħidli hemm ftehim għal lump sum li kien sar mis-segretarju permanenti ta’ qabel.  Issa l-Assistent Awditur Ġenerali qed tgħidilna li dan il-ftehim ma sabitu mkien.  Il-mistoqsija hi:  Għandkom dan il-ftehim?
IS-SUR JOE PORTELLI:  Le, jien  m’għandix ftehim bil-miktub.

THE CHAIRMAN:  Tistgħu ssibulna dan il-ftehim u tibagħtuh lil dan il-Kumitat?

ONOR. HELENA DALLI:  X’jiġifieri m’għandekx bil-miktub?  Jiġifieri inti taċċetta li jista’ ikun hemm ftehim mhux bil-miktub?  As opposed to what m’għandekx ftehim bil-miktub?

IS-SUR JOE PORTELLI:  Jiena ġol-file ma sibtx agreement.

ONOR.  HELENA DALLI:  Mela allura m’hemmx agreement.

THE CHAIRMAN:  U dan kif kien jitħallas?

IS-SUR JOE PORTELLI:  Kien qed ikun hemm l-invoice u l-perit tara li x-xogħol sar sew, ikun monitored ix-xogħol matul ix-xahar .....

THE CHAIRMAN:  Ix-xogħol mhux li nżergħu l-fjuri u nqala’ il-ħaxix! Ma tridx tkun tifhem wisq biex tara jekk roundabout fihiex fjuri jew le!  Intom sempliċement qed tiġu invoiced without any agreement.  Hekk nifhem jien jekk ma kienx hemm agreement.  L-invoice setgħet ġiet €6,000 u kienet titħallas ukoll.  Taf jew ma tafx?   

IS-SUR JOE PORTELLI:  Jiena ma rajtx agreements.  

THE CHAIRMAN:  Tista’ tfittxilna dan il-kuntratt, jekk jeżisti, u tgħidilna bil-miktub jekk instabx ħalli naraw kif ġie ffirmat u kif ġie ffinalizzat?  Għax hawnhekk xejn ma ġie esegwit mill-proċeduri.
IS-SUR JOE PORTELLI:  Jekk insibu.

THE CHAIRMAN:  Jekk fil-każ iktbilna u għidilna li ma nstabx.  Agħmel inti r-riċerka tiegħek u fi żmien ġimgħa agħtina risposta.  

IS-SUR JOE PORTELLI:  Li rrid ngħid ukoll huwa li dik il-figura kienet inqas mir-rati normali li .....

THE CHAIRMAN:  Jekk lanqas għamilt tender kif tista’ tkun taf?

IS-SUR JOE PORTELLI:  Meta mqabblin ma’ rati li jiċċarġjaw l-ELC għal dak l-istess xogħol.

ONOR. HELENA DALLI:  Jien ma nistax nifhem kif tkunu tafu li se nitkellmu fuq dan ir-rapport u ma ġġibux magħkom id-dokumenti rilevanti ħalli jkunu lesti quddiemkom;  huwa ovvju li kienet se tqum din il-mistoqsija.  X’inhu  l-iskop tal-eżerċizzju jekk lil min se nistaqsu lanqas biss jiġi ppreparat bl-affarijiet?  Kieku għamilt l-affarijiet sew, inti llum kont stajt tgħidilna li m’hemmx kuntratt għax fittixtu meta kont qed tipprepara għal dan il-Kumitat u sibt li ma jeżistix and we take it from there.  Mentri ġejna llum, għadek se tmur tfittex jekk hemmx agreement u għadek lanqas taf jekk hemmx jew le, issa rridu nistennew darb’oħra biex tiktbulna fl-informazzjoni.   Jien nixtieq li nimxu b’iktar serjetà f’dan il-Kumitat!  The least you can do hu li tiġu ppreparati bid-dokumentazzjoni.  

IS-SUR JOE PORTELLI:  Jien nista’ ngħid li din id-dokumentazzjoni ma nstabitx.  

ONOR. HELENA DALLI:  Mela għidulna li m’hemmx!  Jiġifieri inti qed tgħidilna se tmur tfittex meta diġà taf li m’hemmx?  U ejja!

IS-SUR JOHN INGUANEZ:  Li rridu nagħmlu huwa double checking li veru ma jeżistix.

ONOR. HELENA DALLI:  Allura veru m’intomx qed titrattawna bis-serjetà hawnhekk!  Qed jgħidilna se jmur ifittxu meta jaf li ma jeżistix.  Mela x’se jfittex!?

IS-SUR JOE PORTELLI:  Jiena proprjament fittixt u ma sibtx dokument.

ONOR. HELENA DALLI:  Allura għidilna li m’hemmx, mhux li se tmur tfittxu!
IS-SUR JOHN INGUANEZ:  Nagħmlu double checking biex naraw li hekk hu l-każ.

ONOR. HELENA DALLI:  Suppost id-double checking diġà sar.  Min jiġi ppreparat hekk jagħmel.

THE CHAIRMAN:  Ħalli nipproċedu. Hemm iktar mistoqsijiet dwar din is-sezzjoni t’Għawdex?  Ma jidhirx li hawn iktar mistoqsijiet għalhekk nagħlaq din id-diskussjoni fuq dan l-item billi ngħid li dawk il-kummenti li għamilt qabel, għax antiċipajt  l-għeluq, jibqgħu validi u nisperaw li fir-Rapport għas-sena 2011 ikun hemm inqas minn dawn ir-rikorrenzi ta’ nuqqasijiet.  Nirringrazzjakom.
Ngħaddu issa għat-tieni item li huma l-extra budgetary units, paġni 268 sa 274 tar-Rapport tal-Awditur u nitlob lill-Awditur għall-general comments tiegħu dwar din il-corporate issue li kważi effettwat lill-maġġor parti tal-extra budgetary units.

RAPPORT ANNWALI TAL-AWDITUR ĠENERALI GĦAS-SENA 2010:
FULLY-EXPENSED CARS WITHIN EXTRA BUDGETARY UNITS - MALTA TOURISM AUTHORITY AND MALTA ENVIRONMENT AND PLANNING AUTHORITY
IS-SUR ANTHONY C. MIFSUD:  Aħna konna bbażajna ruħna fuq questionnaire li bgħatna lil 17-il extra budgetary unit (EBU).  Tista’ tgħid li kulħadd weġibna fil-ħin, biss issib dak il-wieħed jew aktar li ma jkunux weġbuna fil-ħin.  Aħna sibna ċerti affarijiet li ma kenux in order, fis-sens li hemm ċerti entitajiet li jħossu li ċerti regolamenti li japplikaw għad-dipartimenti tal-gvern ma jkoprux lilhom ukoll.  

THE CHAIRMAN:  L-EBUs huma speċifikament obbligati li josservaw dawn ir-regolamenti?

IS-SUR ANTHONY C. MIFSUD:  Iva, aħna nifhmuha li skont il-Public Service Management Code, dawn iridu jsegwu n-normi li hemm stabbiliti.  Ovvjament l-abbużi li joħorġu f’dawn it-tip ta’ questionnaires huma li xi kultant jiġu eċeduti ċerti limiti, pereżempju fuq xiri ta’ karozzi ġodda, fuq il-monthly consumption levels li jiġu stabbiliti u ħafna drabi wkoll ikollna taħlita bejn karozzi li huma għall-użu ta’ individwu personali fejn anke hu jħallas il-fringe benefit u oħrajn li jkunu general purpose use fejn m’hemmx limitu fuq il-consumption.  

THE CHAIRMAN:  Imma hemm limiti imposti fir-regulations?

IS-SUR ANTHONY C. MIFSUD:  Il-limiti li hemm imposti fir-regulations huma għal fully expensed cars  ta’ senior officers.  

THE CHAIRMAN:  Grazzi.  Nitlob issa lill-uffiċjali tal-Ministeru għat-Turiżmu, Kultura u l-Ambjent sabiex jingħaqdu magħna madwar il-Mejda.

Is-Sur Peter Portelli, Segretarju Permanenti fil-Ministeru għat-Turiżmu, Kultura u l-Ambjent; is-Sur Josef Formosa Gauci, Kap Eżekuttiv tal-Awtorità Maltija għat-Turiżmu; l-Avukat Ian Stafrace, Kap Eżekuttiv tal-Awtorità Maltija għall-Ambjent u l-Ippjanar; u s-Sur Francis Albani, Direttur Corporate Services fl-Awtorità Maltija għat-Turiżmu,  ħadu posthom madwar il-Mejda.

THE CHAIRMAN:  Is-Sur Peter Portelli.

IS-SUR PETER PORTELLI (Segretarju Permanenti fil-Ministeru għat-Turiżmu, Kultura u l-Ambjent):  Mr Chairman, miegħi hawn iċ-Chief Executive Officer tal-Malta Environment and Planning Authority (MEPA) Dr. Ian Stafrace, is-Chief Executive Officer tal-Malta Tourism Authority (MTA) is-Sur Formosa Gauci u d-Director Corporate Services tal-istess Awtorità, is-Sur Albani. 

THE CHAIRMAN:  Bażikament dawn il-kummenti, kif qal l-Awditur u kif inhuma wkoll espressi f’din is-sezzjoni tar-Rapport tiegħu, huma dwar kif il-guidelines jew ir-regolamenti li jkun kemm fuq ix-xiri jew leasing ta’ karozzi jew konsum ta’ fuel ma jiġux osservati.  F’ċirkostanzi bħal dawn x’passi jittieħdu?

IS-SUR PETER PORTELLI:  Forsi nista’ nibda b’tal-MTA għax naħseb fil-każ tal-MTA il-mistosija li qamet kienet dwar il-fatt li ma ngħatatx l-informazzjoni dwar ir-retail price tal-karozza.  Il-kuntratt kien għal-lease fejn ħarġet tender li l-ispecifications tal-karozzi kienu kollha compliant mar-requirements.  Ovvjament aħna ma nitolbux id-deal li għamel min xtara l-karozzi għax dan lilna ftit jinteressana.  Aħna jinteressana l-prezz tal-lease li se jitħallas; jekk hu xtrahiex €10,000 jew €15,000 ftit għandha interess għalina u allura dik l-informazzjoni aħna m’għandniex, però faċli li wieħed imur jiċċekkja mas-suq kemm tiswa karozza.

THE CHAIRMAN: Jekk tkun se tagħmel leasing ma jinteressakx kemm tkun tqum il-karozza.

IS-SUR PETER PORTELLI:  U dawn il-karozzi li l-Awditur qed jirriferi għalihom huma leased, allura għalhekk dik l-informazzjoni aħna ma tajnihiex.  

THE CHAIRMAN:  Tajjeb li jkun hemm il-kjarifika dwar dan anke min-naħa tal-Awditur.

IS-SINJ. SHARON BORG FINN (Audit Manager, Compliance and Finance, NAO):  Bażikament l-MF Circular 5/98 li għadha in force sal-ġurnata tal-lum tgħid li l-maximum kemm ta’ retail price, kemm ta’ engine capacity, kemm ta’ fuel limit xorta jridu jiġu segwiti anke f’każ ta’ kiri u leasing.

IS-SUR PETER PORTELLI:  Imma dawk segwejniehom aħna.  

IS-SINJ. SHARON BORG FINN:  Ma nafux għax l-informazzjoni ma ngħatatilniex.  

IS-SUR PETER PORTELLI: Le, ir-retail price biss ma ngħatax, l-informazzjoni l-oħra ingħatat.  

ONOR. TONIO FENECH:  Jekk qed nifhem sew, l-MTA meta ġew biex jispeċifikaw x’karozza se jixtru, whatever was the make, assiguraw ruħhom that the make, if you had to purchase it, was within the purchasing limit.  Hekk hu?  

IS-SUR JOSEF FORMOSA GAUCI (Kap Eżekuttiv, Awtorità Maltija għat-Turiżmu):  Dan jidhirli li kien fl-2005 u dak iż-żmien anke l-engine capacity – għax inti marbut by what engine capacity tista’ tmur għaliha – ingħatat bħala dettall u anke rajna li l-mudell ta’ karozza that was being quoted hija kompatibbli mal-istess mudell li jinxtara minn entitajiet oħra f’dak il-grad.  Jiġifieri l-unika informazzjoni li ma ngħatatx kienet għal dak li għandu x’jaqsam ma’ valur tal-karozza għax min rebaħ it-tender ma nafux x’deal kellu u ma kienx jinteressana.  

IS-SUR PETER PORTELLI:  Nistgħu ngħidu però li l-karozzi kienu Ford Focus.

IS-SUR FRANCIS ALBANI (Director Corporate Services, MTA):  Li forsi qed jgħid l-Awditur huwa li mhux għax qed tagħmel leasing allura ċ-ċirkolari ma tapplikax u allura għall-argument stajt, pereżempju dħalt f’leasing għal Jaguars għal kulħadd li ovvjament jiswew ħafna aktar.   

THE CHAIRMAN:  Imma aħna issa qed nitkellmu fuq leasing mhux fuq purchasing.  Naturalment jekk ikun hawn kjarifika għal dak li qanqal l-Awditur tant l-aħjar.  

IS-SUR JOSEF FORMOSA GAUCI:  Jien sempliċement xtaqt niċċara l-punt li l-karozzi li ġew leased huma bħal ta’ entitajiet oħrajn.

IS-SUR PETER PORTELLI:  U l-informazzjoni qiegħda fit-tabella li tajna.

IS-SINJ. SHARON BORG FINN:  Aħna l-unika informazzjoni li għandna fit-tabella hija li l-karozzi huma leased.

IS-SUR JOSEF FORMOSA GAUCI:  Imma tajnikom l-engine capacity.

IS-SINJ. SHARON BORG FINN: Iva, imma jiena ma nistax nasal għall-valur tal-karozza b’dik l-informazzjoni.

IS-SUR PETER PORTELLI:  Hemmhekk forsi fejn m’aħniex qed naqblu. 

IS-SINJ. SHARON BORG FINN:  Iva, fuq dik m’aħniex naqblu.

THE CHAIRMAN:  Meta inti qed titkellem fuq il-valur qed tirriferi għall-purchase price tagħha?

IS-SINJ. SHARON BORG FINN:  Le, għall-valur innifsu, ir-retail price, jiġifieri x-showroom price.  

THE CHAIRMAN:  Imma fil-leasing kif se jimpatta r-retail price tal-karozza?  Għax fil-leasing, jekk qed nifhem sew, tikri karozza, tħallas b’ċerta rata, jekk tieqaflek iċċempel u jibgħatlek karozza oħra, eċċ.  Issa jekk jaqbilx jew jekk huwiex aħjar milli tixtri huwa argument ieħor, imma jien xtaqt nistaqsi hawnhekk għaliex il-punt tar-retail price tal-karozza huwa importanti fil-każ ta’ leasing.
IS-SINJ. SHARON BORG FINN:  Importanti għax iċ-ċirkolari tgħid li anke f’każ ta’ karozzi mikrija jew leased xorta l-prezz m’għandux jinqabeż.  Jiġifieri kull karozza għandha maximum retail price, li huwa x-showroom price.  Aħna tlabna l-valur tal-karozza u naħseb li l-Awtorità setgħu jagħtuna din l-informazzjoni; ma nafx għalfejn ma tawhilniex. 

THE CHAIRMAN:  Il-fatt li r-retail price ma nkunux nafuh jista’ jiġri li r-rati li bihom ikunu qed jiġu leased ikunu iktar għoljin milli huwa aċċettabbli?

IS-SINJ. SHARON BORG FINN:  L-ispjegazzjoni ta’ jekk karozza tkunx aħjar li tiġi mixtrija jew leased trid tingħata lill-Finanzi.

THE CHAIRMAN:  U din saret?

IS-SINJ. SHARON BORG FINN:  Le, ma saritx.

IS-SUR JOSEF FORMOSA GAUCI:  Jekk saritx dak iż-żmien ma nistax ngħid għax hawnhekk qed nitkellmu fuq is-sena 2005, jiġifieri qabel ma ħarġet iċ-ċirkolari u allura din l-informazzjoni ma kenitx rikjesta dak iż-żmien.  Fil-fatt iċ-ċirkolari ħarġet fid-19 ta’ Diċembru, 2005 meta fil-fatt din it-tender ħarġet fit-2 ta’ Diċembru, 2005.  Nista’ ngħid li bħalissa ninsabu fil-proċess li nibdlu l-karozzi u t-tenders li nħarġu huma kollha għax-xiri biex inkunu konformi ma’ dik iċ-ċirkolari. 

ONOR.  HELENA DALLI:  U qed tgħid li anke l-engine capacity ġiet maqbuża?

IS-SINJ. SHARON BORG FINN:  Le, mhux fil-każ tal-MTA.  Fil-Ministeru tal-Finanzi llum hemm il-Financial Policy Management Division li qabel kienet tissejjaħ l-FMMU, li ħarġet ittra datata 29 ta’ Novembru 2004 lill-executives tal-EBUs kollha fejn minbarra li rriferiet għall-aħħar diskors tal-budget, qaltilhom hekk:

“You are hereby as well informed that from now on, your organisation is to seek the approval of the Ministry of Finance, Financial Management Monitoring Unit, in order to buy, lease, rent or otherwise obtain use of any additional car.”.

U dan kien il-Ministeru tal-Finanzi stess li rriferiena għaliha.  

IS-SUR PETER PORTELLI:  Imma dik mhijiex qed titkellem dwar deċiżjoni ta’ jekk tmurx għal-leasing jew għall-kiri, jiġifieri it’s not either or.

IS-SINJ. SHARON BORG FINN:  Imma issa qed nitkellmu fuq jekk kienx hemm l-awtorità .... 

THE CHAIRMAN:  Il-mistoqsija kienet jekk qabel ma ħriġtu t-tender kontux fittixtu the proper authorisation.
IS-SUR FRANCIS ALBANI:  L-authority to go for tender kien iffirmaha l-Executive Chairman tal-MTA ta’ dak iż-żmien.

IS-SUR PETER PORTELLI:  Però the question is whether Finance approval was sought. So we’ll check that.  
IS-SUR FRANCIS ALBANI:  Jiena ma kontx hemmhekk, però hemm diskors mal-Finanzi fejn ġie awtorizzat il-ħruġ tat-tender.  
IS-SUR PETER PORTELLI:  Però irrid nippreċiża li qed nitkellmu fuq karozzi Ford Focus li huma the cheapest possible cars you can get on the market.  

THE CHAIRMAN:  Jidher li l-Awditur irrimarka wkoll dwar l-element tal-fuel.

IS-SINJ. SHARON BORG FINN:  Mhux mil-lat ta’ MTA imma mil-lat tal-MEPA fejn kellhom eċċessi fil-fuel limit.  

IS-SUR PETER PORTELLI:  Jekk forsi tippermettuli nispjega.  Dan kien każ li diġà ssemma hawnhekk fejn karozza tintuża kemm minn uffiċjal biex imur biha x-xogħol filgħodu mbagħad jeħodha filgħaxija għall-użu personali, kif ukoll bħala parti minn pool ta’ karozzi li jintużaw għal waqt il-ħin tax-xogħol u allura is serving both functions.  Jiena nifhem il-punt li tqajjem li forsi ma jkollokx limit ta’ fuel, però on the other hand, jekk għandi karozza qiegħda hemmhekk matul il-ġurnata ma tagħmel xejn, x’nagħmel jien?  Nikri karozza oħra biex ma neċċedix il-fuel limit?  And this is the question.  Se tiffranka minn naħa u forsi tillimita l-abbuż, imma min-naħa l-oħra qed iddaħħal karozza oħra, meta inti għandek karozzi qegħdin fil-parking lot ma jagħmlu xejn il-ġurnata kollha.  So which system do you go for?

THE CHAIRMAN:  Imma jekk mhijiex qed tintuża żgur li mhijiex qed tikkonsma petrol.  Jien naħseb li jkun aħjar li inti tikkonsma l-karozzi li jkollok għax b’hekk you will be maximizing the use of the car.  Li naħseb li l-Awditur jixtieq jiġbed l-attenzjoni għalih huwa biex kemm jista’ ikun il-karozzi jintużaw għax-xogħol u mhux għal affarijiet oħra li ma jkoprux ix-xogħol, għax fuq kwantità ovvjament ikollu impatt fuq il-fisku u fuq l-ispiża li jkollhom l-EBUs kull sena u s-sussidju li jridu jieħdu mingħand il-gvern jew inkella l-ammont li l-gvern jivvotalhom kull sena.

ONOR.  HELENA DALLI:  Ittieħdet xi azzjoni biex ikun hemm aktar kontroll?

IS-SUR PETER PORTELLI:  Iva, fil-fatt bħalissa għaddej eżerċizzju ikbar minn hekk. Fil-fatt qed naraw jekk il-karozzi li qed tuża l-MEPA għandniex bżonnhom kollha u jekk nistgħux innaqqsu minnhom.  

ONOR. HELENA DALLI:  Anke vis-à-vis fuel?
IS-SUR PETER PORTELLI:  Ovvjament waħda timxi mal-oħra għax jekk jirnexxilek tnaqqas b’mod sew in-numru ta’ karozzi se jonqos il-fuel.

ONOR. HELENA DALLI:  Mhux bilfors għax aħna għedna li jekk se nużawhom iktar se ttella’ iktar l-ispiża tal-fuel.  Naf li mhux daqshekk faċli li jkun monitored imma rigward il-fuel per se relatat max-xogħol qiegħed jiġi monitored?
L-AVUKAT IAN STAFRACE (Kap Eżekuttiv, MEPA): Li qed nippruvaw nagħmlu hu li kemm jista’ ikun we promote din l-option li min hu ntitolat għal karozza during the day, dik il-karozza tidħol f’sistema ta’ pooling biex matul il-ġurnata tintuża wkoll jew minn team speċifiku jew b’mod kollettiv.  Fejn jidħlu l-kontrolli ta’ x’jiġi kkunsmat ovvjament fejn tidħol il-MEPA hemm numru mhux ħażin ta’ xogħol li jsir barra mill-uffiċini.  Jeżistu sistemi ta’ kontrolli, u kien hemm żmien fejn anke l-MEPA kienet  użathom, fejn il-karozzi jiġu data tracked, però hemm ukoll kontrolli fis-sens li l-karozzi, meta qed jintużaw għall-ħin tax-xogħol, ikun hemm reporting lines ukoll.  Ħafna drabi dawn ikunu qed jiġu wżati jew għal spezzjonijiet, jew biex wieħed imur  site visit, u dik il-visit tkun recorded, anzi llum il-ġurnata tkun minuted f’kull file.  Jiġifieri hemm kontrolli indiretti biex wieħed jara fejn effettivament qegħdin jinqasmu l-ispejjeż.  

IS-SUR ANTHONY C. MIFSUD:  Wieħed mill-punti li tqajjem huwa dwar kwestjoni ta’ policy.  Aħna f’policy ma nidħlux; dawk id-domandi jridu jiġu ndirizzati lill-Ministeru tal-Finanzi.  Aħna li naraw huwa li l-entitatjiet isegwu ċ-ċirkolarijiet u d-direttivi li joħorġu minn żmien għal żmien.

THE CHAIRMAN:  Effettivament in all fairness, mill-ispjegazzjoni li ngħatat – għallinqas  hekk hija l-impressjoni tiegħi – iktar kienet kwestjoni ta’ proċedura abbażi ta’ dik id-direttiva li ma ġietx osservata milli kien hemm “xi abbuż”.  Madankollu huwa importanti li intom, bħala EBUs, kemm jista’ ikun taraw li jkun hemm is-sanctioning li jkun hemm bżonn.  

ONOR. HELENA DALLI:  Mr Chairman, ma nafx jekk hawnx preżenti xi ħadd mill-Ministeru tal-Finanzi.  
THE CHAIRMAN:  Iva, fil-fatt hawn uffiċjali mill-Ministeru tal-Finanzi preżenti u nitlobhom jersqu fuq il-Mejda magħna.

Is-Sur Herald Bonnici, Direttur Ġenerali fil-Ministeru tal-Finanzi, l-Ekonomija u Investiment ħa postu madwar il-Mejda.

ONOR. HELENA DALLI:  Xtaqt inkun naf jekk il-policies tagħkom humiex qegħdin jiġu followed.  Forsi tista’ tgħidilna jekk sarx xi tibdil minn dak iż-żmien ‘il hawn, x’tip ta’ kontrolli hemm u jekk itteħditx xi azzjoni.

IS-SUR HERALD BONNICI (Direttur Ġenerali fil-Ministeru tal-Finanzi, l-Ekonomija u Investiment, Financial Policy & Management):  Bħala policy ġenerali, l-immaniġġjar tal-flotot hija responsabilità ta’ kull ministeru, dipartiment jew  entità u dik nesiġuha b’ħafna saħħa.  Aħna, bħala ministeru, nieħdu kontroll ċentrali bħal f’kull qasam ieħor f’dak li għandu x’jaqsam ma’ finanzi.  Din hija area speċifika. Kulħadd huwa aware minn x’jista’ jiġri fil-każ tal-fuel u allura aħna nieħdu ċerti azzjonijiet.  Min-naħa tagħna jinħarġu policies u jsir eżerċizzju ta’ verifikazzjoni – ovvjament mhux awditjar – fejn kull xahar nibagħtu rendikont.  Pereżempju, issemmiet il-karozza tat-tip Ford Focus li naf li tagħmel 12 kilometres per litre petrol.  Jekk ikollok waħda minn dawn it-tip ta’ karozzi li tkun qed tagħmel 8 litres per kilometre allura tistaqsi biex tara x’inhu jiġri.  Jekk għandek tank ta’ fuel li jesa “X” litres u xi ħadd jitfa’ aktar fuel minn hekk, allura tistaqsi wkoll. Jiġifieri dawn il-verifikazzjonijiet il-ħin kollu għaddejjin bihom min-naħa tagħna.  L-NAO u l-Internal Audit Investigative Directorate (IAID) għandhom ukoll aċċess għas-sistema msejħa Fleet Management u bħala policies nista’ ngħid li dejjem ikunu qegħdin jiġu updated.  Il-policy tal-gvern hija li jixtri vetturi mhux jikri; il-leasing huwa biss aċċettat fejn huwa ġustifikat b’mod ekonomiku.  U dan japplika għal kulħadd.  Ħafna drabi il-leasing jingħata permess għalih fejn ikollok issues ta’ security jew bżonn ta’ bdil ta’ karozzi ta’ malajr u allura trid toħloq ċertu bilanċ.  Naturalment m’aħniex qed nitkellmu f’dan il-każ, imma hemm ċerti setturi oħrajn fejn ikun hemm bżonn li jsir dan.  
Bħalissa nista’ ngħid li hemm proposta ta’ update.  Din iċ-ċirkolari ilha mis-sena 1998 u kien hemm proposti li qegħdin  għall-konsiderazzjoni tal-gvern.  Però li huwa żgur hu li l-entitajiet kollha jridu jobdu dawn iċ-ċirkolarijiet.  Qabel ma jsir audit, min-naħa tal-Awditur Ġenerali jibagħtu jistaqsuna għal min tapplika dik iċ-ċirkolari partikolari biex huma jkollhom il-frame tagħhom ma’ xiex jaħdmu.  

ONOR. HELENA DALLI:  Li xtaqt inkun naf huwa following dan ir-rapport x’ġara.

IS-SUR HERALD BONNICI:  Aħna bħala ministeru nagħmlu follow up wara kull rapport tal-Awditur.  Dan ir-rapport  aħna bgħattnih lill-entitajiet kollha – ta’ min jgħid ukoll li kien hemm entitajiet oħrajn – fosthom lill-MTA u lill-MEPA u tlabnihom jivverifikawlna l-informazzjoni li tawna.  Fil-każ tal-MTA nikkonfermaw li r-risposti li taw madwar din il-mejda huma r-risposti li rċevejna aħna, u fil-każ tal-MEPA jidher li, anke bi qbil mas-CEO, se nagħmlu thrust iżjed b’saħħtu – u qed nitkellem min-naħa ta’ spiża u mhux min-naħa ta’ abbuż – biex għal dak li jirrigwarda kiri ta’ karozzi nikkonsolidaw u nnaqqsu  l-flotta.  Jiġifieri dawk id-diskussjonijiet għaddejjin.  

ONOR. HELENA DALLI:  Jiġifieri qed tgħid li se tippruvaw tbiddlu l-policy li hemm  ....

IS-SUR HERALD BONNICI:  Il-policy tagħna hi li dejjem nikkonsolidaw il-finanzi, jiġifieri nnaqqsu n-nefqa fejn hemm bżonn.  Fejn jidhrilna li l-bżonn jista’ jonqos, jonqos, ovvjament dejjem trid titkellem mal-entità għax ikun hemm anke restrizzjonijiet operattivi, jiġifieri mhux lakemm taqbad u tgħid li se tnaqqas.

THE CHAIRMAN:  L-awtorità tagħkom testendi anke fuq il-Ministeru għal Għawdex?

IS-SUR HERALD BONNICI:  Iva.  Għal dak li jirrigwarda karozzi ... 
THE CHAIRMAN: Mhux għall-karozzi biss qed ngħid imma għal kollox.  Jien naħseb li inti segwejt dak li kien għaddej aktar kmieni fil-Kumitat li kien ħafna aktar serju fejn lanqas biss ingħatajna l-ispjegazzjonijiet mitluba.  Issa ħalliha li wieħed imbagħad jagħmel value judgement dwarha, imma almenu dawn l-entitajiet li għandna quddiemna bħalissa tawna spjegazzjoni.  Naħseb li wieħed irid jagħti daqqa t’għajn sew x’inhu jiġri.  

IS-SUR HERALD BONNICI:  B’mod ta’ rutina ġenerali, għal dawk li huma rapporti li joħorġu mill-NAO u anke mill-IAID, aħna nitolbu lill-ministeri jagħtuna update.  Dawn mhux bilfors ikunu audits li jirrigwardaw finanzi imma dwar performance audits.  Pereżempju sar audit fuq it-tuck shops u aħna se nkunu qed nitolbu x’azzjonijiet qed jieħdu.  B’mod ġenerali nippruvaw, issa jekk jirnexxilniex nolqtu kull rapport ma nistax inweġibkom off hand, però ħadna nota  u naħseb il-Ministru wkoll ta direzzjoni.  

THE CHAIRMAN:  Hawn iktar mistoqsijiet?  Ma jidhirx li hawn iktar mistoqsijiet għalhekk nirringrazzjakom talli għallinqas tajtuna spjegazzjoni li hija comprehensible.  Dan il-Kumitat huwa aġġornat għal nhar l-Erbgħa 7 ta’ Marzu, 2012 b’din l-aġenda:
1. Minuti; u

2. Rapport Annwali tal-Awditur Ġenerali għas-sena 2010: 
Medical Assistance – Free       Medical Aid;

 Health – Operations and Maintenance Expenses.
Fit-8:32 p.m. il-Kumitat aġġorna.

